განმარტებითი ბარათი
„2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის №693 დადგენილებაში ცვლილების შეტანის თაობაზე“  საქართველოს მთავრობის დადგენილების პროექტზე

ინფორმაცია პროექტის შესახებ
დადგენილების პროექტი მომზადდა შემდეგი გარემოების გათვალისწინებით:

არაგადამდები დაავადებები მნიშვნელოვან გამოწვევას წარმოადგენს გლობალური ჯანმრთელობისათვის. არაგადამდები დაავადებების ავადობისა და სიკვდილიანობის მზარდი ტენდენცია მძიმე ტვირთად აწვება მოსახლეობასა და ჯანმრთელობის დაცვის სისტემას. შესაბამისად, ხელშემშლელი ფაქტორია გლობალური, სოციალური და ეკონომიკური განვითარებისათვის. 

ამ მიზნით, 2017 წელს 1 ივლისიდან ძალაში შევიდა ქრონიკული დაავადებების სამკურნალო მედიკამენტებით უზრუნველყოფის სახელმწიფო პროგრამა. სამიზნე პოპულაციად შეირჩა სოციალურად დაუცველი ოჯახების მონაცემთა ერთიან ბაზაში რეგისტრირებული პირები, რომელთა სარეიტინგო ქულა არ აღემატება 100 000 ქულას. 

პროგრამის ფარგლებში პაციენტთა მომართვიანობის, მედიკამენტების უტილიზაციის და შესაბამისად პროგრამის ეფექტიანობის გაზრდის მიზნით, 2018 წლიდან ხორციელდება პროგრამის ეტაპობრივი გაფართოვება, როგორც მოსარგებლეთა მიზნობრივი ჯგუფების, ასევე, მედიკამენტების ჩამონათვალისა და კლინიკური მიმართულებების მხრივ. პროგრამაში მოხდა კომბინირებული მედიკამენტების გათვალისწინება, რომელთა გამოყენება აადვილებს მკურნალობაზე დამყოლობას და აუმჯობესებს მკურნალობის გამოსავლებს. მეორე ეტაპზე გაფართოვდა კლინიკური მიმართულებები და დაემატა ნევროლოგია, კერძოდ, პარკინსონისა და ეპილეფსიის სამკურნალო მედიკამენტები.
პროგრამის მოსარგებლეთა წრეს დაემატა საპენსიო ასაკის მოსახლეობა (ქალი - 60 წლიდან, მამაკაცი - 65 წლიდან), შეზღუდული შესაძლებლობის სტატუსის მქონე ბავშვები და აგრეთვე მკვეთრად ან მნიშვნელოვნად გამოხატული შეზღუდული შესაძლებლობის სტატუსის მქონე პირები, პარკინსონითა და ეპილეფსიით დაავადებული პირები, ასევე, ვეტერანები. 

მიმდინარე წელს, ასევე, გაფართოვდა სერვისის მიმწოდებელი ფარმაცევტული კომპანიების და აფთიაქების ჩამონათვალი. 
ამ ეტაპზე, წარმოდგენილი ცვლილების პროექტი ითვალისწინებს მოსარგებლეთა არეალის გაფართოვებას - პროგრამის მოსარგებლეებს ემატება გორის, კასპის, ქარელის, ხაშურის, დუშეთის, ონის, საჩხერის, ზუგდიდის, მესტიისა წალენჯიხის  მუნიციპალიტეტებში საქართველოს ოკუპირებულ ტერიტორიებთან გამყოფი ხაზის მიმდებარე სოფლების მოსახლეობა, რომლებიც შეძლებენ მედიკამენტების მიღებას სიმბოლურ 1 ლარად. 
საქართველოს ოკუპირებულ ტერიტორიებთან გამყოფი ხაზის მიმდებარე სოფლებში მცხოვრები პირის პროგრამის მოსარგებლედ განსაზღვრა განხორციელდება შესაბამისი მუნიციპალიტეტების მიერ გაცემული დამადასტურებელი ცნობის საფუძველზე. 

2014 წლის მოსახლეობის აღწერის მონაცემებით, გამყოფი ხაზის მიმდებარე სოფლების მოსახლეობის რაოდენობა შეადგენს 19 103. 
ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.
პროექტის მიღებით გამოწვეული საფინანსო‑ეკონომიკური შედეგების გაანგარიშება
პროექტის მიღება არ გამოიწვევს სახელმწიფო ბიუჯეტიდან დამატებითი ხარჯების გამოყოფას.
პროექტის მოსალოდნელი შედეგები
დაგეგმილი ღონისძიებების განხორციელების შედეგად მოხდება ქრონიკული დაავადებების სამკურნალო მედიკამენტებით უზრუნველყოფის სახელმწიფო პროგრამის ფარგლებში პაციენტთა მოცვის ზრდა.

პროექტის განხორციელების ვადები

პროექტი ძალაშია 2019 წლის დეკემბრის ჩათვლით.
პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო. 

